نوجوان  اراکین قومی اسمبلی میں  فعال پارلیمانی کردار ادا کر رہے ہیں : فافن رپورٹ 
عالمی یوم نوجوانان پر فافن نے   تین سالہ کارکردگی  کی رپورٹ جاری  کردی 
 کارکردگی کے اعتبار سے متحدہ  قومی موومنٹ کے نوجوان اراکین سر فہرست رہے 
حاضری کے اعتبار سے عالیہ کامران سبقت لے گئیں ، حمزہ شہباز سب سے پیچھے رہے 
اسلام آباد ( 12 اگست 2016 ) : موجودہ قومی اسمبلی کے نوجوان اراکین قانون سازی ، پارلیمانی  ایجنڈے بشمول قانونی مسودات ، آئینی ترامیم ،قراردادوں ، تحاریک اور توجہ دلاؤ  نوٹسوں کے  ذریعے مختلف اہم مسائل کے پارلیمانی حل  میں فعال اور متحرک کردار ادا کر رہے ہیں ۔ یہ بات نوجوانوں کے عالمی دن کے موقع فری اینڈ فیئر الیکشن نیٹ ورک (فافن) کی طرف سے جاری ایک رپورٹ میں بتائی گئی ہے ۔  
فافن کی رپورٹ میں قومی اسمبلی کے یوتھ پارلیمنٹیرینز فورم کے 78 اراکین کی مئی 2013 سے جون 2016 تک پارلیمانی کارکردگی کا جائزہ پیش کیا گیا ہے ۔ 
ینگ پارلیمنٹیرینز فورم 2003 میں قائم کیا گیا تھا ۔ اسکے اراکین میں وہ پارلیمنٹیرینز شامل ہیں جن کی عمر انکے منتخب ہونے کے وقت 40 سال یا اس سے کم تھی  ۔ فورم کے مقاصد میں نوجوان اراکین پارلیمان کو ایسا پلیٹ فارم مہیا کرنا ہے جہاں وہ اپنے خیالات و تصورات کو ایک دوسرے کیساتھ شیئر کریں ، انکی قائدانہ صلاحیتوں میں نکھار پیدا ہو اور قانون سازی کی مہارت بڑھنے کے ساتھ ساتھ وہ  بین الصوبائی  و جماعتی   روابط  کو فروغ دیں  ۔ 
[bookmark: _GoBack]رپورٹ کے مطابق بڑی پارلیمانی جماعتوں میں سے سب سے زیادہ (33 فیصد )نوجوان اراکین متحدہ قومی موومنٹ کے ہیں ۔ پاکستان تحریک انصاف کے اراکین میں نوجوانوں کی شرح 30 فیصد جبکہ پاکستان پیپلز پارٹی اور پاکستان مسلم لیگ کے اراکین میں نوجوان اراکین کی شرح یکساں یعنی بائیس فیصد ہے ۔ 19 پارلیمانی جماعتوں اور آزاد اراکین میں  سے صرف نو پارلیمانی جماعتوں میں  نوجوان اراکین   شامل ہیں ۔ یہاں یہ بات قابل ذکر ہے کہ پاکستان کی 40 فیصد، آبادی نوجوانوں پر مشتمل ہے۔
فافن کی رپورٹ کےمطابق  نوجوان اراکین میں سے ایوان زیریں میں متحدہ قومی موومنٹ سے تعلق رکھنے والے اراکین سب سے زیادہ فعال دکھائی دیئے جنہوں نے زیر تبصرہ عرصے میں 26 پرائیویٹ بل متعارف کرائے ، 27 قراردادیں جمع کرائیں ، قواعد و ضوابط ہائے کار میں 11 ترامیم تجویز کیں ، 823 سوالات دریافت کئے ، 18 تحاریک زیر ضابطہ 259 پیش کیں جبکہ 35 توجہ دلاؤ نوٹس اٹھائے ۔ 
اسی طرح نوجوان اراکین کی طرف سے نظام ہائے کار  (ایجنڈا ) میں شامل کرائے گئے مجموعی امور میں سے سب سے زیادہ  32 فیصد امور متحدہ قومی موومنٹ ہی کے اراکین نے جمع کرائے ۔ پاکستان پیپلز پارٹی پارلیمنٹیریز کے نوجوان اراکین نے 23 فیصد ، پاکستان مسلم لیگ (ن) کے اراکین نے 14 فیصد ، پاکستان تحریک انصاف کے نوجوان اراکین نے 08 فیصد ، جمعیت العلما اسلام (ف) کے اراکین نے 03فیصد نوجوان آزاد اراکین نے 02 فیصد جبکہ نیشنل پیپلز پارٹی کے نوجوان اراکین نے ایک فیصد امور نظام ہائے کار میں شامل کرائے ۔ تاہم نظام ہائے کار میں 17 فیصد امور مختلف پارلیمانی جماعتوں کے نوجوان اراکین نے مشترکہ طور پر شامل کرائے ۔ پاکستان مسلم لیگ (ن) کے چار نوجوان اراکین نے گزشتہ  تین سال کی پارلیمانی کارروائی میں شرکت نہ کی ۔  
گزشتہ تین پارلیمانی سالوں کے دوران ایوان زیریں کے اجلا سوں کی  306 باقاعدہ  نشستیں منعقد  ہوئیں ۔ پارلیمان کے مشترکہ اجلاسوں کی  نشستوں کی تعداد 23  رہی جبکہ قومی اسمبلی اور پارلیمان کے مشترکہ اجلاسوں کی نشستوں کی  مجموعی تعداد 329 شمار کی گئی ۔ اوسطا ہر ایک نوجوان رکن قومی اسمبلی نے ان میں سےکم از کم  185 (56 فیصد ) نشستوں میں شرکت کی تاہم بلوچستا ن سے جمعیت العلما اسلام (ف) کی نوجوان  خاتون رکن  عالیہ کامران سب پر سبقت لے گئیں  جو327 ( 99 فیصد) نشستوں میں شریک  ہوئیں ۔
شرکت کے اعتبار   سے سب سے  کم شرح پاکستان مسلم لیگ (ن) کے نوجوان رکن قومی اسمبلی حمزہ شہباز  کی رہی  جنہوں نے صرف 30 ( 09 فیصد ) نشستوں میں شرکت کی جبکہ 33 اجلاسوں پر مشتمل گزشتہ تین پارلیمانی سالوں کے دوران انہوں نے صرف ایک نکتہ اعتراض پر اظہار خیال کیا ۔      
ینگ پارلیمنیٹیرینز فورم کے اراکین میں سے 20 نےاس عرصےمیں منعقدہ  اجلاسوں کی مجموعی نشستوں میں سے نصف سے کم نشستوں میں شرکت کی۔ قومی اسمبلی کے 78 نوجوان اراکین میں سے58 (74 فیصد ) پہلی بار منتخب ہوئے اور انکی اوسط عمر 36 سال جبکہ سات اراکین کی عمر 30 سال سے کم تھی۔ نوجوان اراکین میں سے 31 زراعت ، 13 تجارت اور سات نجی خدمات ، دیگر مختلف نوعیت کے پیشوں سے وابستہ ہیں  تاہم نوجوان اراکین میں  چھ گھریلوخواتین   بھی شامل ہیں ۔     
فافن نے ینگ پارلیمنٹیرینز فورم کے اراکین کی ایوان کے فلور پر شرکت  کا تجزیہ ایوان زیریں کی کاروائی کے براہ راست مشاہدے کے  ذریعے کیا ہے ۔ اس رپورٹ میں  قومی اسمبلی کے گزشتہ تین سالوں کے دوران منعقدہ  33    اجلاسوں  میں نوجوان اراکین کی کارکردگی کا ریکارڈ، انکی قانون سازی ، نگرانی اور ایوان میں نمائندگی کے کردار کو شامل کیا گیا ہے ۔ 

